
1778 hitz
Hiriburuak auzoz auzo (VI) 

Hiri berria, arazo zaharra 

IRUÑEKO auzoak. Nabarmen handitu da Nafarroako hiriburua azken urteotan; auzo berrietan, dena den, ohiko arazoak dituzte: lokal gehiago nahi dute, eta zirkulazio gutxiago.

 EDURNE ELIZONDO - IRUÑEa 

Herri handia. Halakotzat jo izan ohi da Iruñea. Azken urteotako garapenak, dena den, agerian utzi du izaera horretatik urruntzen ari dela Nafarroako hiriburua; gero eta gehiago. Handituz doa Iruñea. Auzo berriak. Biztanle berriak. 2001. urtean 183.900 herritar baziren herrialdeko hiriburuko erroldan. 2005eko urtarrilean, berriz, 193.300. Nafarroako populazioak 600.000 biztanleko kopurua gainditu du 2006. urtearen hasieran. 

Auzo berriak eta haientzat aurreikusitako azpiegiturak ez dira beti erritmo berean hazi. Hiria berritzen egon arren, ohiko arazoek bere hartan jarraitzen dute: lokal gehiago eta zirkulazio gutxiago eskatzen dute. 

ALDE ZAHARRA 

Auzo bat baino gehiago 

Iruñeko auzorik bereziena da Alde Zaharra. Hiriaren erdigune eta herritar guztien bilgune da, batetik. Bestetik, auzokoen bizitoki. Auzokideek, hain zuzen ere, urtebete eman dute auzoaren egoerari buruzko diagnostikoa egiten, eta ondorio argia atera dute: «Kiroldegia behar dugu auzoan. Auzokide guztien eskaera da. Gazteek eta helduek bat egiteko tokia behar da», azpimarratu du Alde Zaharra Auzo Elkarteko bozeramaile Txutxin Almingolek. 

12.600 biztanle inguru ditu egun Alde Zaharrak. Etxebizitza, halaber, arazo nagusietako bat da haientzat. «Descalzos eta Eslava kaleetako etxeek zaharberritzeko beharra dute». 

Iruñeko Udalari helarazi diote auzokideek diagnostikoaren ale bat, beharrak ase ditzan. «Prozesu luzea izanen da». 

ARROSADIA 

Oztopo asko 

15.000 biztanle inguru ditu Arrosadiak. Maldan eraikitako auzoa da. «Oztopo arkitektoniko asko ditugu. Populazio zaharra da Arrosadiakoa, eta haientzat zaila da toki batetik bestera mugitzea». 

Arrosadiako Auzo Elkarteko kide Maria Santos Santakiteriaren hitzak dira. Azken hauteskundeen aurretik Yolanda Barcina alkateak agindu zuen igogailua berriki hasi dira eraikitzen Isaac Albeniz kalean. Azken hilabeteotan, dena den, zirkulazioa bilakatu da auzoko arazo nagusietako bat. Eremu urdina indarrean da urtarriletik auzo erdian. «Toki huts asko dago eremu horretan; beste erdia, ordea, gainezka». 

Berdeguneen inguruan, halaber, auzokoek badute zer erranik. «1978tik ari gara Galle izeneko orubean parkea egin dezatela eskatzen. Horren ordez, luxuzko etxeak eginen dituzte». 

AZPILAGAÑA 

Lehentasuna, zirkulazioa konpontzea 

Beste hainbat auzotan bezala, zirkulazioa bilakatu da Azpilagaña auzoko herritarren arazo. Arrosadian eta Iturraman dauden eremu urdinen erdian gelditu da auzoa. Ondorioz, auzo bateko zein besteko trafikoa erakarri du. «Egoera ikaragarria da». 

Blanca Irañeta da auzo elkarteko buru. Eremu urdinaz gain, Buenaventura Iñiguez karrika Zaragoza etorbidearekin lotzeko egin dituzten aldaketek zirkulazioan eragin nabarmena izan dutela uste du. Hori dela eta, bilerak egin dituzten azkenaldian Iruñeko Udaleko arduradunekin. «Biribilgunea jar dezatela, behintzat». 

Badute beste arazorik Azpilagalañan. «Gazteentzat tokirik ez dago; ez dute deus». Lokalak eskatu ditu Irañetak, karrika aukera bakarra izan ez dadin. 

BIGARREN ZABALGUNEA 

Goi mailako auzo «baztertua» 

Goi mailako auzotzat jotzen da Bigarren Zabalgunea. Horrek ez du erran nahi, ordea, arazorik ez duenik. Asko ditu, auzo elkarteko presidente Jose Javier Ruizen aburuz: «Beste hainbat auzok dituzten gauza asko ez dugu guk oraindik. Baztertuta gaude». 

Behar nagusia auzokide guztien bilgune izanen den zentroa da Ruizentzat. «Salestarren egoitzan egin nahi omen dute. Luze joko du prozesuak, ordea». Auzokideentzako egoitzak arazo asko konponduko lukeela uste du elkarteko presidenteak. 

Beste hamaika arazo txiki ditu auzoak: «Lorategiak, paperontziak, semaforoak...». 

BUZTINTXURI 

Auzo berria lantegiaren ondoan 

Buztintxuri auzo berria da Iruñean. Egun 2.000 herritar inguru bizi dira, eta, etxebizitza guztiak amaitzen dituztenean, 10.000 inguru izanen dira. Sara Etxeberria da auzo elkarteko burua. «Lan asko» du egiteko. Lehentasuna, Trelleborg Inepsa lantegiak zarata gutxiago egin dezan lortzea. «Etxebizitzen ondoan dago lantegia; zarata handia da, bai eta usainak ere». 

Beste auzoekiko loturak. Horrek ere kezkatzen du Etxeberria. Trenbidearen azpitik Sanduzelairekin bat egiteko bidea eraikitzen hasi dira orain, auzokideek behin eta berriz eskatu ondoren. Osasun etxea eta ikastetxea agindu diete, halaber. 

ERMITAGAÑA-MENDEBALDEA 

Eremu gorriarekin haserre 

15.000 lagutenik goiti bizi dira Ermitagañan eta Mendebaldean. Bi auzoek elkarte bakarra dute. Enrique Sanchez da diruzaina. Hark argi du Iruñeko eremu horretan zeintzuk diren behar nagusiak: «Lokalak, adin guztietako jendeak bat egin dezan; kirola egiteko lokalak, halaber». 

Horrekin batera, zirkulazioa bilakatu da azken hilabeteotan Ermitagañako, batez ere, auzokideen kezka nagusi. Eremu gorria jarri dute auzoan. Hau da, ordaindu behar da autoa aparkatzeko eta bertan bizi direnek ez dute lehentasunik. «Egia da auzoko azokak gisa horretako neurri bat eskatzen zuela. Baina aparkatzeko tokiak orain hutsik dira. Auzokideek ez dute ordaindu nahi». 

ETXABAKOITZ 

Inbertsiorik gabe 

Auzo ahaztua. Halaxe da Etxabakoitz, auzo elkarteko presidente Maria Jose de la Cruzen aburuz. «Azken urteotan hazi ez den auzo bakarra da gurea». Inbertsiorik ez du egiten Udalak. Inquinasa enpresak auzoan du egoitza, eta horrek, halaber, bazter utzi ditu handitu ahal izateko asmoak. «Enpresa beste toki batera joateko zain gaude». 

Bada beste arazorik. Urdanoz taldeko etxeak daude Etxabakoitzen. Nafarroako Gobernua eta Iruñeko Udala ari dira etxebizitza horien aurreko aldea konpontzeko lanak ordaintzen. «Udala ordainketetan atzeratzen ari da, eta gora egin du prezioak». 

DONIBANE 

Lokalak noizko? 

Lokalak. Berriz ere. Auzo gehienen eskaera, oraingoan, Donibaneko Auzo Elkarteko buru Josune Sangaloren ahotan. «Gazteek bat egiteko tokiak behar dituzte. Gaur egun etxabeak baliatzen dituzte, baina hori ez da konponbidea. Udalak gazteentzako tokia eskaini behar du, gazteek eta elkarteek beren ekimenak aurrera ateratzeko aukera izan dezaten». 

Eta zirkulazioa. Berriz ere. Eremu urdina ez da oraindik Donibanera ailegatu. Baina iritsiko omen da. «Ez dakigu noiz, ordea». Egun, aparkatzeko arazoak pairatzen dituzte auzokideek. «Udalak aparkaleku pribatuen alde egiten du, argi eta garbi, eta hori ez da konponbidea», salatu du Sangalok. 

Martin Azpilkueta oinezkoentzako karrika bilakatzeko proiektuari buruz, inguruko dendariek ontzat jo dutela nabarmendu du Sangalok. «Zain daude». Udalak obrak esleitu berri ditu. 

ITURRAMA 

Herritarrentzako zentroaren zain 

27.000 biztanle inguru ditu Iturramak. Garai batean inguruko auzoak baino maila altuagoko auzotzat hartu izan zen. Oraindik hala da. Unibertsitateak gertu direla nabari da, halaber, auzokideen artean. 

Herritarrentzako zentroa zen auzo elkarteko kideen lehentasuna, eta jada eraikina bukatzen ari dira Lopez frontoiaren ondoan. «Orain eraikina ongi hornitzea da kontua, eta ongi funtzionatzea», azpimarratu du auzo elkarteko buru Aurelio Sarmientok. 

Eremu urdina ailegatu da auzora, bestalde. «Emaitzak ez dira espero genituenak. Auzoko dendariak kexu dira ezin dutelako doan aparkatu. Haien haserrea ulertzen dut». 

MENDILLORRI 

Gazteak nagusi 

Mendillorriko Auzo Elkarteko buru Alfonso Vidal etsipenez mintzatzen da Iruñeko Udalarekin duten harremanaz. «Erakunde horrek ez digu inolako erantzunik ematen. Bazter uzten gaitu». Beharrak, ordea, handiak dira, bere ustez. 

Hasteko, lokalak nahi dituzte Mendillorrin. Gazteentzat. «Auzo gaztea da gurea». 13.000 lagun inguru bizi da auzoan. Haietako asko, Vidalen aburuz, damutu da egin zuten erreferendumean Iruñearekin bat egitearen alde bozkatu izanaz. «Ez dugu deus lortzen». «Herri kutsua eman nahi diogu auzoari, eta bestak prestatu. Udalak ez digu erraztasunik ematen», gaineratu du Vidalek. 

Hezkuntzaren esparruan, institutua eskatzen ari da aspalditik Mendillorri. «Ikastetxeak baditugu, euskaraz eta gaztelaniaz; instituturik ez, ordea». 

LEZKAIRU 

Bakartuta gelditzeko beldurrez 

Auzo txikia da Lezkairu. Hiriko erdigunetik urrun. Auzo bakartua da, askorentzat. Are bakartuago gelditzeko beldurrez dira auzoko herritarrak, hain zuzen ere, eremu horretarako dauden asmoak kontuan hartuta. 

Etxebizitza berriak eraikiko dituzte bi urte barru inguruan. «50 etxebizitzatik goiti eginen dituzte. Familia bakarrekoak izanen dira haietako asko. Egitasmo handia da», azaldu du Lezkairuko Auzo Elkarteko presidente Ricardo Olkozek. 

Egitasmo horrek egungo etxebizitzak bakartuta utziko ote dituen. Hori da Olkozen eta beste auzokideen kezka nagusia. «350 etxebizitza daude une honetan auzoan. Jende gutxi gara, eta zaila da guretzat deus lortzea. Ez dugu etxebizitza berrien ondoan baztertuta gelditu nahi». 

SANDUZELAI 

Igerilekua nahi dute 

12.500 biztanle ditu Sanduzelaik. Herri giroko auzoa da, Iruñeko beste hainbat bezala. Hori uste du auzo elkarteko buru Angel Larreak. «Talde asko dago auzoan, eta horrek jendea mugiarazten du». 

Auzokoen kezka nagusietako bat egun igerilekua da. Hilerritik gertu eraikiko dute. Inguruan, halaber, errepide berria egiteko asmoa dago. «Bide berriak Miluzeko paseoa moztuko luke, eta igerilekua bakartuta utzi. Bide hori 100 metro mugi dezatela nahi dugu guk». 

Herritarrentzako zentroa, halaber, kezka iturri izan da azken urteotan. «El Corte Ingles baino bi urte lehenago hasi ziren egiten, eta oraindik ez dute amaitu. Eraikina badugu, baina noiz hornituko duten zain gaude», salatu du Larreak. 

TXANTREA 

Zerbitzuak gainezka 

Ia 20.000 lagunek bat egiten dute gaur egun Txantrean. Langileen auzoa, betidanik. Non bildu ez duten langileak. Behin eta berriz errepikatzen den kexa entzuten da, halaber, Txantreako Auzo Elkarteko presidente Ana Arilloren ahotik. 

Ez da arazo bakarra. Ez da eskaera bakarra. «Gero eta jende gehiago dago auzoan. Handitzen ari da, eta zerbitzuak gainezka daude. Hori konpondu behar da, dauden eta egonen diren beharrak ongi aurreikusi». 

Etxebizitzak ere kezkatzen du Arillo. «Termita dago hainbat etxebizitza zaharretan. Udalak arazo horri noiz eginen dion aurre zain gaude». 





 

Hiria bere osotasunean, auzoz auzoko egitasmo zehatzen ordez 

Zirkulazioaren sailean, eremu urdina nora zabaldu aztertuko du Udalak 

e. e. - IRUÑEA 

Auzo elkarteen lana da Iruñeko Udalari herritarren iritziak, kexak eta proposamenak helaraztea. Herritarren eta agintarien arteko harremanek ez dute beti auzokideek nahi duten emaitza lortzen. Etsita agertu dira, besteak beste, Mendillorriko eta Donibaneko auzo elkarteetako arduradunak, esparru horri buruz. 

Auzo horiek eta Iruñeko gainerakoek mahai gainean jarri dituzten kezken artean, herritarrentzako zentroen beharra eta zirkulazioarekin lotutako arazoak dira nagusi. Kultura eta Herritarren Babeserako sailak dira esparru horietaz arduratzen direnak. Iruñeko Udalak, hain zuzen ere, ez du auzoz auzoko aurreikuspenik egiten. Hiria bere osotasunean hartzen du kontuan azpiegiturak eraikitzeko edo programak martxan jartzeko orduan, erakunde horretatik azpimarratu dutenez. Ondorioz, zaila da auzo bakoitzak dituen arazoei batera aurre eginen dien egitasmorik aurkitzea.Herritarrentzako zentroen arloan, egungo lehentasunak zeintzuk diren argitu du Kultura Saileko zuzendari Jose Luis Gonzalezek. Aurten, Sanduzelaiko, Mendillorriko eta Iturramako zentroek jasoko dute Udalaren arreta. «Alde Zaharrean, halaber, Condestableren jauregia herritarren zentro izateko atontzen ari dira», azaldu du. Proiektu horri, dena den, hurrengo urtean eskainiko dio Udalak bere arreta guztia. «Lanen erritmoa azkartuko dugu hurrengo urtean, lehenbailehen amaitzeko».Sanduzelaiko eta Iturramako zentroak eraiki dituzte jada. Oraindik ateak noiz zabalduko dituzten zain daude, ordea. Mendillorrin, berriz, egoitzaren zain dira oraindik. Itxaronaldia noiz amaituko den ez du zehaztu Gonzalezek.Bigarren Zabalguneko auzokideak kontuan izan ditu, halaber. Ez du berri onik haientzat. «Luzerako joko du asmo horrek». Helburua auzo guztietan zentro bana egitea dela argi utzi du Gonzalezek, dena den. «Era askotako adineko herritarren bilgune dira; auzoen pizgarri izaten dira, halaber». 

Eremu urdinak, zirkulazioaren alde 

Zirkulazioa. Beste arazo handia. Eta horren inguruan, Herritarren Babeserako Saileko zuzendari Patxi Fernandezek eman dizkio azalpenak berriari. Mezu argi bat herritarrentzat: «Zirkulazioaren arazoak ez dira egun bakarrean konpontzen». 

Urtarrilaz geroztik eremu urdin berriak martxan dira Iruñean. Ermitagaña, Iturrama, Arrosadia eta Azpilagañako auzokideek nabaritu dute eragina, batez ere. Auzo horietako elkarteetako kideek aipatu dituzten arazoak ez ditu halakotzat jotzen Gonzalezek. «Oro har, emaitzak onak direla erran beharra dago».Arrosadiako eta Iturramako auzokideentzat egoerak hobera egin duela uste du Gonzalezek. «Txartelarekin aparka dezakete autoa». Onartzen du, hala ere, eremu urdinetik kanpo gelditu diren Arrosadiako eta Azpilagañako karriketan egoera bestelakoa dela. «Zirkulazioa toki horietara bideratu da. Lehen hiri erdian egoten ziren auto asko auzo horietara mugitu da».Iturraman, halaber, zirkulazioak hobera egin duela uste du Herritarren Babeserako Saileko zuzendariak. «Nabarmen gainera». Bigarren ilara desagertu dela azpimarratu du, eta horrek autobus publikoen zirkulazioari egin diola mesede. «Handia gainera». Udala aztertzen ari da eremu urdina Arrosadia osora eta Azpilagañara zabaltzea, besteak beste. 

